
CV DE WESPELLE 
 

Brokkelze 
 

 

 

 

 

 
 

 

 

 

 

 

 

 

Zesde joargank 

jannuaar 2010 
 

 

 

 

 

 

 

 

  



 2 

Carnevalsverein 

de Wespelle dankt 

alle adverteerders 

en sponsoren en 

wunjst gidderinne  

ee good en 

 gezonk 2010 

 

 



 3 

Prinse en Wespeldrager van 2009 
 

Vergulde Wespel 

Leo Lutgens 

 

 

 
 

 

 

 

 

 

 

 

 

 

Prins Mien 1   

 

        

Jeugdprins Colin 1 



 

 4 



 

 5 

Noa oz 55-joarig jubileum 
 

 

Zoewie ier alleneuj wit hant vier op 28 november 

jongstlede oz 55-joarig jubileum gevierd. 

Ich wil dan och op de ierste plaatsj alle dörpse en 

boetedörpse vereine en particulere bedanke vuur 

heun felicitaties. 

Vier Wespelle hant op dizze daag in idder geval ee geweldig fes mage 

beleave dat nog lang in oz geheuge zal blieve. 

 

Mar noa een druk joar gunt vier noe werrum noa de toekomst kiekke 

en op noa 6x11 joar. 

Um de volgende 11 joar in te goa wil ich als vuurzitter-president toch 

waal inne oproop doeë noa de jongere in oz dörp um zich aa te melde 

als lid van ozze verein. Want zoewie ier wit zint alle dörpse vereine an 

t vergrieze. Dit gebuurt dus helaas och bei de Wespelle. Dus meldt 

uuch gerust aa beij ’t besjtuur. 

 

Vier zint noen in 2010 aagekoame en de vroag is natuurlik wea is d’r 

opvolger van Prins Mien der Ierste??? 

Dit komt ier te wete an ’t eind van ‘t geweldige programma. 

Dus lot uch mar verrasse. 

 

Wieër hoop ich dat ier oz och in de toekomst bliet sjteune en dat vier 

uch mage verwelkome op oz evenementen. 

 

Vuurzitter/President 

André Dadziak 
 

 

 

Twie kannibale zitte in d'r busj an d'r dusj te eate. 

Zeet d'r inne: "Boa…, wat háát ich mieng sjweiermam". 

Zeet dea angere: "Is nit erg, jong..., eat dan alling mar 

dieng greunte op…"

D'r Paul lupt langs d'r viever woa inne vussjer zit te vussje. 

“Enne”, zeet hea, “Biete ze nogal”. 

Zeet d’r vussjer: “Jazieker, wat minste worum dat ich zoe wied van de 

kant aaf zit”. 

 

D’r buurman gong vuur inne neuje bril beij d’r Pearl. Zeet te tege d’r 

opticien: Ich how geer inne neuje bril. Dat kan zaat d’r opticien: “Is de 

ouw nit mie sjerp genog?"  

Zeet mienne buurman: “Jong, dat geet dich nieks aa, ich kom vuur 

inne neuje bril." 

 

 

 

 

 

 

’t Leave in 2010... !!! 
 

Typerend vuur ’t leave anno 2010 is wenste... 

 

Per ongeluk dieng pincode intoetst op d’r magnetron… 

Doe ing lies has mit twelf telefoonnummere, vuur ing 

familie van dreij maan... 

Daste inne e-mail stuurs noa d’r persoen dea neave 

dich zit op kantoer... 

’t Argument um gee kontakt mie te han mit familie of 

vrung is dat ze gee e-mail adres hant...  

Doe dieng ege oprit opviers en dan mit dienne gsm 

bels um te kiekke of d’r inne binne is um dich te 

helpe de boodsjappe oet te lane...  

Dat ’t hoes verlotte zonger gsm - dem ste de ierste twintig, 

drissig joar of nog langer van die leave nit gehad has - 

noen rede is um in paniek te rake en wie inne gek um te driene om dea 

verdomde kloemel op te hoale… 

Daste 's mörges opstees en iers ‘online’ gees vuur datste kaffe maks...  

Das doe d’r kop scheef huls wenste laache dees…  

Op zoaterdig 28 november vierete de Wespelle ‘t 5x11-joarig bestoa 

 

 

Wat ee geweldig fes..!!! 
 

 

 

Um twieë oer op dea samstig woar ’t verzamele gebloaze en koame de 

Wespelle beijee in D’r Eck. Langzaam lopet ’t café vol en gidderinne 

how d’r zin in. Gezamenlijk gonge vier noa de kirk woa ing mes 

gevierd woed. Os zangkoer Eendracht loesterde die mes op mit 

prachtige gezank. En och ozze pastoer loot in ’t plat van zich huure. ’t 

Woëd ing stijlvolle viering en wie an ’t eng van de mes d’r dirigent 

van ’t koer zienne accordeon oethoolde en ’t Wespelle-lied begon te 

spiele, doabeij ongersteund durch ’t ganze koer; tja, doe howwe ee 

groeët aantal luuj ’t moeilijk um ’t druug te hoade. 

Wat ee geweldig begin van oz fes woar dat. 

Noadat vier nog ing stijlvolle ceremonie op ’t kirkhof howwe, woabeij 

inne graftak woed gezegend en neergelaad ter herdenking an oz 

overleden lede, slote vier aan achter fanfare Victoria die al gereed 

stong um oz mit fesmuziek noa ’t gemeensjapshoes D’r Eck te 

begeleide. D’r woed boete nog ing serenade gespild en och binne in 

d’r zaal goave de muzikante nog effe gaas. 

Tussje de bedrievigheed durch moet d’r nog vlot ing vereinsfoto 

gemakt weade vuur de poats van d’r Kalle. Vervolgens woed d’r ee 

heerlijk buffet geserveerd woa gidderinne zich good tegood an hat 

gedoa en volgde ing feestvergadering. 

Ozze president d’r André Dadziak memoreerde in groeëte lijne mit 

veul humor ee aantal gebuurtenisse oet de afgelope 55 joar. Dat woar 

gans get, prinse, wienkuniginne, boerebroedspare en ing prinses 

passeerde de revue, doabeij och nog herrezitsunge, ouw menkesbal, 

bayrisch beerfest en nog veul mieë. 

An ’t eng van zieng rede gong hea uver tot ’t huldige van de 

jubilarisse, d’r Ger Miltenburg en Jeffrey Demas die respectievelijk 22 

joar en 11 joar bestuurslid zint. 

Wie hea domit vedig woor noom d’r Jeffrey ’t woad en huldige op 

zieng buurt och ozze vuurzitter d’r André vuur ’t feit dat hea al elf joar 

d’r vuurzittershamer hanteert. 

Oz dansmarieke Kim troon ongertussje nog op mit zienne neuje dans 

en ’t how vuur de jubilarisse en och vuur alle lede ing kling attentie 

paraat. 

Noa al dat gedeuns woed durch kreftige mansluujheng gans fluks d’r 

zaal in orde gebraat vuur de receptie die d’r stong aa te kome. 

In ing mum van tied woar dat karweitje gekloard en koeste vier mit ee 

gerust hats de komende gebuurtenisse afwaade. 

En dat woar mich get. Noadat burgemeester Janssen mit zienne 

wethoudere Harry Leunissen de spits howwe afgebiete, moeste de 

jubilarisse, prinse en bestuurslede op de buun nog ee groeët aantal 

gelukwunsje in ontvangst neume. 

Veul heng sjudde en muulkes geave; och wat woar dat sjun. Wat git 

dat ing vreud went zoeveul vereine en anger luuj ’t good mit dich 

mene en koame felicitere. Ing gebuurtenis um nooit mieë te vergeate. 

Ronk nuuge oer koed ozze president de receptie mit ee dankwoord an 

alle aanwezige besjlete. Donoa koam nog ee speciaal wood van dank 

an d’r ceremoniemeester van de receptie d’r Harrie Erkens dea 

gezörgd hat dat de receptiegängere good woede aagekondigd en wen 

nudig bedankt. 

Noadat ’t officiële gedeelte van d’r daag heijmit woar afgeloope, 

woed d’r nog flink fes gevierd. De SUN-ne-blumkes braate mit veul 

succes hunne sjlager op ’t podium ten gehuure en op ’t eng van d’r 

oavend verzörgde Bonanza nog ee spetterend optrede. 

Al mit al kanne de Wespelle teruukkieke op ee bizonger geslaagd en 

good georganiseerd jubileumfes.  

 

Alaaf en mit gowwe mood op noa 6x11-joar! 

 

C. Amembert 

SUN-ne-blumkes zinge carnavalsschlager 
 

’t Woar noa ing repetitie in d’r zaal van D’r Eck dat d’r Jean Paulssen 

de jonge va Bekocharma aa sprook en vroget of zie nit geneage woare 

um ins ee liedje dat durch hem gesjrieve woar op te neume en 

eventueel op CD oet te bringe. Wat mit ing geweun vroag begon woed 

binne d’r verein besproake en de lede zaate doa ‘joa’ tege. Twieë 

maan – d’r Sjef en d’r Charel - woede bereid gevonge um de 

oetveuring op zich te neume en te zörge dat wat afgesproake woar och 

oet woed geveurd. Vuur dat vier ’t woste stonge vier dan och mit ee 

maan of elf op de buun te repetere. 

De zängere van de Wespelle woede aagevuld mit get luuj van d’r 

gezankverein en nog get familielede. 

 

D’r Jean how inne prachtige tekst gesjrieve en d’r Rudi Cremer 

zörgde vuur de vrolijke moeziek. 

Noa ee paar kier repetere woar ’t tied um noa de studio te goa en ’t 

nummer op te neume. Dat gebuurde in Kirkroa en tot menigerlei 

verbazing gong dat roek-tsoek. Binne ing dikke sjtond stong alles op 

dat klee CD-pleatje. Noa nog twieë kier geoefend te han en os 

ingekleid te han beij d’r Karnavals Wierts woed deelgenoame an ’t 

Landgraafs Carnavals Moeziek Concours in ‘t Strjeperkruuts.  

De Wespelle woare mit ing groeëte delegatie vertroane en de zängere 

woare good drop. Dat lieverde os inne sjunne dreijde pries op. Zelf 

daate vier dat vuur waal get mieë verdeend howwe, want wenste 

zoogs wie d’r zaal beij os optreëne mit dong…. Mar ja, die van de jury 

dat zint och mar geweun luuj. ’t Publiek goof oz waal de meeste punte 

en dat is toch de groetste ier die dich te buurt kan valle. Moreel volte 

vier oz zieker winnaars en dat hant vier in D’r Eck dan och mar ins 

good gevierd. Al mit al zint vier ing geweldige ervaring rieker en 

kanne vier ongertussje teruukkiekke op ee aantal prachtige optredens. 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

De SUN-ne-blumkes in de opnamestudio. 

11 vroage an 

aftrênend 

prins Mien I 
 
 

Wat daatste wieste gevroagd woeds um 

prins te weade? 

Dat ich te oad zow zieë en dat ze de jeugd noa vure moete hoale. Doa 

how ich waal eve ee probleem mit. 

 

Woarste zenuwachtig wieste op moes koame? 

Joa toch waal, ’t is nit normaal, ’t git ing bepaalde spanning. Mar 

dat kanste opvange durch d’r leeftied. Ich kan mich vuurstelle dat inne 

jongere nog mieë gespanne is. 

 

Wie haste de prinseproclamatie ervare? 

Als zier sjun. Vol spanning en mit ing geweldige ontlading. 

Vuural wie ich d’r zaal binne koam als neuje prins. 

 

Is alles oetgekoame wat in dieng 11 punte geproclameerd is? 

Nee, nit alles, doa bin ich nog mit bezig. Mar ’t beloafde bakkus 

kunt d’r a. En d’r liefspreuk: “Een voor allen, allen één” dea is 

woargemakt woede en geet durch. Vuur gont noe allemoal vuur ee 

bakkes. En dan is och nog mienne wunsch um de Koetschegruuskes 

noa Brokkelze te kriege gelukt.  

 

Wat woar ‘t sjunste watste has mitgemakt? 

Dat woare beslist de bezeukskes an ’t Heereveld en ’t 

ziekebezeuk in ’t spitaal. En de reacties van de ouwere in oz dörp. Of 

ich noen mit of ohne vere en sjwat pak ronklopet, ich woar vuur de 

luuj ummer d’r prins. En dan natuurlik och nog al die sjun 

felicitatiekate mit sjun weud. 

Wat vongste van d’r optocht? 

Geweldig! Zier bizonger. Dat ee aantal dames als Wespelle vuur 

mienne waan oet gong en de ege familie mit ‘t thema ‘Blauw blood’ 

in d’r optocht woar vong ich geweldig. Dat die luuj zich zoeveul 

meujte dont! Va groeët tot kling, krank of gezonk ze woare alleneuj 

durbeij. En dan ’t oetwerpe vanaaf d’r prinsewaan, wat is dat ee 

heerlik geveul. Dat moste mitgemakt han. 

 

En van de carnaval zelf? 

De kingercarnaval is erg sjun. D’r optocht op zondig woar sjun 

mit veul insjrievinge en dat motte vier zoe hoade. Ich han mit ‘t volle 

verstank van de carnaval genoate. En dan ‘t oetrieke van de Vergulde 

Wespel, dat bliet ee unicum. In alle hergodsvrugde zit gidderinne in 

Brokkelze in d’r zaal an d’r dusj. En tot slot ’t oetkleije van d’r prins 

op dea daag ‘s middigs went ze dich van dieng verseersele ontdont. 

Dat is best heavy...!!! 

 

Woar ‘t vermoeiend en haste waal ins gedaat, woa bin ich a 

begonne? 

Nee, absoluut nit. Ich how sowiesoe inne gowwe adjudant woa ich op 

teruuk koet valle. 

 

Vingste ‘t jammer dat ‘t noen bow vuurbeij is? 

Joa, mar noa ee joar is ‘t och good gewea. Doe mos ’t kenne 

aafsluite. Doe bis zoeëmer en winkter prins en mos dich och zoe 

gedrage. Ich hoop waal dat durch mich och angere spjass dra kriege 

um ins prins te zieë. 

 

Wenste koes keze, zowste ‘t dan werrum doe? 

Joa, wen ich teruuk kiek zieker. Wie ich gevroagd woed han 

ich mar ing vroag gesteld: Mag ’t Marion mit op d’r waan beij d’r 

optocht. Vuur gont nemlich al joare same mit d’r optocht mit. Dat op 

d’r waan goa woar gelukkig gee probleem en ’t prins weade doe och 

nit mieë. 

 

Haste nog inne gowwe road vuur dienne opvolger? 

Oetstrale das te prins bis. Doa krieste dan inne hoop vuur 

teruuk. Wea zieënt zal oogste! 

En dat dont vier och nog… 
 

Noa dat vier op 9 jannuaar ozze prins hant oetgerope kan 

hea zich opmake vuur de aanstoande carnavalsactiteite. 

Dat is ing ganse opgaaf, want d’r sjteed nogal get te gebuure. Och al is 

’t jubileumfes noen hinger d’r ruk ozze neuje heerser zal ’t nit reuiger 

kriege dan zienne vuurgenger. 

 

Als ierste gebuurtenis sjteet de prinsereceptie op zoaterdig d’r 16e 

jannuaar op ’t program. 

Doanoa natuurlik diverse bezeuke an zustervereine woabeij ee van de 

hoegtepunte is ’t joarlikse bezeuk an d’r voetbalkloep. Och ’t bezeuke 

van de prinseproclamatie in Op de Bies sjteet werrum op oz program.   

 

Carnavalsamstig gont vier Rimburg werrum umdeupe in Brokkelze en 

doanoa noa d’r sjluteluverdracht in ’t gemintehoes. Beij teruukkomst  

in oz dörp vingt de kingercarnaval aa in D’r Eck. Op zondig trukt wie 

ummer d’r optocht en vier hope dat veul luuj werrum mit dont. 

 

Op carnavalsmondig 15 fibbruaar wead al sinds joar en daag de 

Vergulde Wespel vergeave en dan zal ’t werrum druk weade in ozze 

narretempel. 

 

Diensdigoavend tot slot wead dan werrum de keats oetgebloaze in ’t 

café van ’t gemeensjapshoes D’r Eck. 

 

D’r heerser uver ‘t Wespelleriek zal dan hopelik kenne terukkiekke op 

ing geslaagde carnaval en mit vreud en sjpass zieng verseersele vuur 

ee tiedje opberge mar toch, zoe wie zienne vuurganger d’r Mien al 

memoreerde, ’t ganse joar als trotse heerser durch oz Brokkelze lope.  

WIT IER: 

 

- dat de Wespelle in 2009 ‘t 55-joarig 

bestoa hant gevierd… 

- dat dat ee sjun fes is gewoede… 

- dat alle luuj die hant beijgedrage an de 

organisatie ee groeët compliment verdeene 

- dat oz jubilarisse genote hant… 

- dat vier gezieë hant dat vuur veul vrung hant… 

- dat vier doa erg stolz op sind… 

- dat ozze president noa 't jubileumfes flink krank is gewea… 

- dat oz dansmarieke Kim solidair mit 'm woar en doe och de 

griep kroog… 

- dat d'r Paul mit inne honk d'r Eck in koam en mit inne kater op 

heem a gong… 

- dat Pratsch Durchee werrum ee geweldig program hat op oz 

Kingerzitsung… 

- dat die kinger gans hel geprooft hant… 

- dat dat veul vertrowwe git vuur de toekomst… 

- dat d’r gemiddelde leeftied van oz vereinslede beij 55 joar likt... 

- dat dat alling mar kunt umdat vier och ozze jeugdprins en 

dansmarieke mitrekene…  

- dat vier dus nog get jong luuj kenne gebroeke… 

- dat e sjwat pak gidderinne sjteet… 

Moderne kal 

 

Oz sproak is och nit mieë wat ze gewea is. Op ’t werk en och op anger 

plaatsje huusjte de vreamste weud en zinne. Wat te denke van ’t 

volgende: 

D’r baas op ’t werk deed an helikopterview en went vuur get gont 

bespreake dan motte vuur dat doorcommuniceren en probere de 

probleme te tekkele; oeteindelik kriege vier dan waal commitment, mar 

dat kent alling mar went gidderinne doa is. Ee aantal luuj hant zich joa 

al ee sabbat joar genoame en die die nog doa zint dont an fitness en 

welness, lotte zich ontslakke en gont veer moal per joar onthaasten. 

(vreuger zaate die dat ze op vakans gonge). 

 

 

 

Wat deeste…? 

Du zits in inne roeë Porsche 911. Vuur dich lupt ee verke en hinger 

dich komme de poliese mit de sirene en ’t sjwaailicht aa.Wat deeste in 

zoeng situatie? 

 

 

 

Giddere daag koam d’r boekhouder op ge werk beij d’r kaffeautomaat 

tot gans kod beij ’t Marieke Jansse. Hea hoolet deep oam en zaat: 

“Leef Marieke, wat ruuke dieng hoare toch werm lekker”…! 

Noa inne daag of veer gong dat ‘t Marieke ee bietje verveale en ’t 

gong op hoeg puut noa d’r personeelschef um sich te beklage uver 

seksuele opmerkingen op d’r werkvloor. 

D’r personeelschef vong de klacht nit ezoe erg en zaat: “Leef Marieke 

bis toch vroeë uver zoeng opmerking. ‘t Is toch ee compliment went 

inne zeat dat dieng hoare lekker ruke”. 

“Jao meneer, in principe is dat och zoe”, zaat ’t Marieke, mar d’r 

boekhouwer is inne lilliputter”... 

’t Roadsel van de 

aafgevalle Wespel 
 

Ee paar mont geleie, um genau te 

zieë, op inne goonsdig in 

september, bellet d’r 

penningmeester Ger ’s mörgens a 

beij d’r Henk d’r twieëde secretaris. 

“Wits doe wat de bedoeling is van 

die Wespel?” 

“Welke Wespel?”” 

”Ja die, die beij D’r Eck an d’r 

gievel hingt”. 

“Enne, wat is doa dat mit?” 

“Die stong vamörge beij mich in de oprit?” 

“Beij dich in de oprit? Doa sjnap ich nieks van. Ich zow nit wete wat 

doa de bedoeling van is”: . 

Is die zoemaar van d’r gievel gevalle; hat inne ze wille klauwe en is 

doabeij gestuurd of hat oz inne wille kl…te? 

Noadat beide persone de zaak ter plekke bekieëke howwe koame ze 

tot de conclusie dat ’t ee groeët mysterie woar. De plugge zote nog in 

de moer en d’r woar och wier nieks te zieë. 

 

Noa ee paar daag en nog get ronkvroage woed ee sjtukske van ’t 

mysterie opgelost. Inne zier bekende Brokkelzer gemintemedewerker 

how ’s mörgens wie hea noa zie wirk gong de Wespel an d’r gievel 

van D’r Eck zie stoa. ‘Wat is dat noen’, daat hea. ‘Dat is nit normaal. 

Dadelik numt zich nog inne dat dink mit’. Witste wat daad hea doe, de 

beheerders van D’r Eck sind op vakans en ich kom toch langs d’r 

penningmeester. Ich num dat dink mit en zet ’t beij hem in de vaat. 

Gelukkig – zoe bleek achteraaf – how hea de Wespel an de ziekank 

van ’t hoes gezat want angesj woar ze toch nog voetgekoame. Dea 

daag koam nemlich inne oadiezerhandeleer durch gen dörp en went 

dea die Wespel an de stroat how zie stoa…. 

So far so good. Mar wat is d’r wirkelik gebuurt. Vier wete ’t nog 

ummer nit. Zal d’r onverlaat zich nog melde? Hat inne gedaat dat oz 

Wespel van koeëper woar en/of waardevol is en ze doarum wille 

mitneumme? Vier wete ’t nit. 

Mar wat waal is... De Wespel is opneuj in de verf gezat en hingt 

werrum an d’r gievel van D’r Eck. En vier hope toch dat ze doa nog 

lang bliet hange. 

 

W. Espel  

 

 

******** 

 

 

 

Sjtom sjtom, sjtom... 

Noa afloop van inne carnavalsoavend gonge d'r prins Mien same mit 

zienne adjudant Paul op heem aa. ’t Edmée, de vrouw van d’r Paul 

how nieks gedronke en zow heun op heem a bringe. Umdat de 

mansluuj zoe wie gewent ing lang leiter howwe woare de dames 

alvast noa boete gegange en op d’r maat in d’r auto goa zitte. Wie oz 

hoegheed Mien en zienne adjudant dan endlich an d’r auto stonge, 

woed heun de duur nit ope gemakt. 

Ze howwe al ins op de vinstere van d’r waan geklopt mar d’r 

gebuurde nieks. Totdat opins vanoet inne angere waan gerope woed: 

“Vier stond heij”…!!! 

De jonge howwe zich in d’r waan verdoa en stonge vuur d’r auto van 

ozze kastelein d’r Ben… 

Tja…!!!! 
. 

Optocht 2009 

Oet de ouw doeës  
 

In vreuger joare how giddere prins ee sjild woa op me zie beroep 

of hobby koes herkenne. 

 

 

 

 

 

 

 

 

 

 

 

 

 

 

 

 

 

 

 

 

Va links noa reads en va bove noa ongere: 

Joep Dohmen, Pie Janssen, Huub Hanssen, Sjeng Bastiaens, Sjef 

Huntjens, Joep Kallen, Joep Rutten, Chris Beckers, Jan Thoren, Huub 

Snijders en ’t sjild van d’r Nico Czerw

Koetsche Gruuskes klauwe Prins Mien 
 

Aafgelope seizoen mit Vetdonnestig koame de Koetsche Gruuskes 

beij de Wespelle op bezeuk. 

’t Woar vuur oz en och voor heun ee geweldige gebure. ’t Woedde e 

paar sjun stonde in D’r Eck woabeij d’r Jägermeister riekelik woed 

gesloekt. Nou ja, gesloekt…, wente tenminste nit bevrore woar. De 

meadjes howwe oz van te vure lotte wete dat ze dea drank geer drinke 

mar datte waal ies- en ieskoud moet zieë. Doa howwe de Wespelle 

dan och good vuur gezörgd. Koud woar hea, zier koud, bevrore zelfs. 

De fleskes howwe twieë weake mit -24 grade in de diepvries geleage 

en woede durch ozze president mit veul vreud an de Gruuskes 

aagebone. Nodat d’r uever en weer nog vrundlichhete woare 

oetgewesseld, d’r ee dänskee gemakt woar en vier zelfs ing 

koetschegruuskes trofee mochte ontvange woed ’t vuur de meadjes 

tied um wier te trekke. 

Mar wat gebuurde d’r doe. Plötslich nome zie d’r Mien in gevang en 

woed hea getransformeerd tot Koetschegruuske. Vurdat de ganze 

Wespelle-kolonie ’t in de gate how zoot hea op d’r waan en voet woar 

hea. Woa zowwe ze mit um hin goa? Wat zowwe ze mit um 

oetspoeëke, Zow hea nog op tied teruuk zie vuur de carnaval? Zient 

vier hem überhaupt nog teruuk? En went vuur hem truuk krient wat 

mot hea dan koste? Van alles sjoot oz durch d’r kop. D’r Mien is 

voet… d’r Mien is voet!!! Wat noen. 

Vier hant oz doana, ohne oz hoegheed, op weg begeave noa de 

Grunstroat. En wat gebuurde…, doa woare och de Koetschegruuskes 

en die gove oz ozze Prins zowaar onbesjadigd teruuk. Hea woar waal 

erg onger d’r indruk van wat hem woar uverkoame. Al met al ee 

happy end. Vier Wespelle hant waal liering getrokke oet dis vuurval 

en uverweage dan och ing Dag-Nachtwacht in te stjelle vuur oz prinse. 

Wea zich doa beij aa wil sluite kan zich opgeave beij ongergetekende. 

 

B. Rie 

Wat mot ing vrouw als ierste oettrekke um d’r maan i ge bed te 

kriege... 

Dr sjekker van d’r televisie. 

 

Twieë uverbuurvrowwe gont shoppe in Heële. “Zaag, ich mot dich ins 

get vertelle, doe mos dich ins nuj gordiene aasjaffe, ich kan ‘s oavonds 

alles zieë waste mit dienne maan dees”. 

“Och, zeet die anger, “wen ich dich woar zow ich mich mar ins inne 

neuje bril aasjaffe, dan zalste zie dat dat dienne maan is... 

 

Twieë Poolse vrachtwaanchauffers koame beij de tunnels in 

Roermung aa. Doa sjteet ee bord: ‘doorrijhoogte 3.50 m.’ Ze sjtoppe 

en uverlegge. “Potverdorie, wat dont vuur noen, Ozze waans sind dreij 

meter tachtig”. D’r twieëde chauffeur kiekt ins roonk en zeat: “Is 

egaal, ging pliesse te zieë, gaas geave”… 

  

Twieë Mestreechse pliesse hoale inne doeë oet de Maas dea inne prop 

in d’r monk hat, ing sjwoor iezere ketting um zie middel hat en de 

veut in inne blok cement igegoate. 

“Kiek, dat is noen werrum typisch”, zeet d’r inne tege zienne collega, 

“Huujstendaags klauwe ze ummer mieë wie ze drage kenne”… 

 

Woarum is ing vrouw óf knap van oeterlik óf intelligent, mar nooit 

allebeij tesame. 

Logisch, angesj woar ze inne maan.  

 

 

Letste weud... 

Van d’r postbode: 

Bra..., bra..., bra..., brave honk.... 

 

Van d’r computer: 

Witste ‘t zieker JOA/NEE... 

 

 

 



 

 40 

 

 

 

UW PARTNER IN 
VERKEERSTECHNIEK 

 
 
 
 
 

Kohlbergsgracht 61a 
6462 CA Kerkrade NL 
Tel. 0031-615098307 
Tel. 0031-627075786 
Fax 0031-45-5426534 
 
 
 

www.wedobv-kerkrade.nl 
 



 

 41 

D’r secretaris… 

 

Ozze secretaris d’r Jeffrey Demas – dea afgeloape joar zie ierste 

jubileum hat gevierd – vertelt uver d’r verein en zieng 

werkzaamhede. 

 

Egelik bin ich durch d’r pap, d’r Jo beij d’r verein gekoame. Al vreug 

lopet ich mit hem mit en holp beij ’t gereedmake van d’r zaal vuur 

evenemente. 

Mar ich mocht va mienne pap gee lid wede vuurdat ich prins woar 

gewea. En prins woed ich in 1995. ’t Joar donoa woed ich doe 

automatisch lid. Ich han ummer werkzaamhede verricht vuur d’r 

verein of dinger gemakt. Zoe han ich onger angere ins ing prinsemutsj 

gemakt mit alles kniepperende lempkes vuur op d’r elveroadsdusj en 

holp ich mit de barwerkzaamhede op carnavalsmondig. 

 

Wie ich doe prins woar woed ich durch d’r vuurzitter d’r Frens Jongen 

gevroagd om eventueel ’t secretarissjap op mich te neume. Doa how 

ich waal oere noa en ich bin direct begonne mit i wirke. Ich han ‘t 

secretariaat uvergenoame van d’r John Nijenhuis en woed doabei 

ongersjteund durch ozze president en oad-secretaris Aloys Mennis. 

Ongertussje don ich dat secretariaatswerk noen al 13 joar. 

 

Aavanks de joare 2000 bin ich begonne mit ’t opzette van ing ege 

website vuur de Wespelle. Dat is ee groet succes, zieker tijdens de 

carnavalsdaag wead doa veul gebroek va gemakt en op gekieëke. 

Ich wil dan och alle luuj bedanke die foto’s en anger materiaal ter 

besjikking stelle. Alles van en uver de Wespelle is op de site te vinge. 

Foto’s van de proclamatie, receptie, d’r optocht, kingercarnaval, 

Vergulde Wespel en zoe mieë. En natuurlich och ’t programma en d’r 

agenda van d’r verein. Ich hoad de site mit veul plezeer beij en bin 

ummer vroeë went d’r opmerkinge en complimente weade gemakt of 

suggesties weade gedoa. 

In de toekomst wil ich de historie van d’r verein nog d’r op goa zette 

en de site ins in ee neuj jeske gete. 

Sinds ee aantal joare bin ich och lid van d’r Road va Elf. Meestal gon 

ich mit noa activiteite woa ’t nogal luidruchtig is en woa de ouwere 

elveroadslede dan liever nit hin gont. Evvel umdat ich dreij 

opgreuende kinger han kan ich nit ummer mit op sjtap mit d’r 

elveroad. 

 

Als secretaris verzörg ich och de PR vuur d’r verein, zoewie 

bekendmaking van activiteite in krante en weakblade en natuurlik och 

de berichtgeving noa de lede tow. 

Wieër zörg ich als secretaris nog vuur de vergunningsaanvroage, 

afhandeling contracte vuur de artieste en orkeste en wat wier nog te 

doeë is. Dat alles is veul werk mar ich don dat mit veul plezeer.  

Och vuur technische oplossinge wead ich ummer gevroagd. Doamit 

bedoel ich dan ’t verzörge van de moeziek op d’r carnavalswaan en 

van diverse angere waans of groepe in d’r optocht. 

 

Als lid van d’r Road van Elf hoop ich dat vuur de komende tied 

jeugdige lede zalle vinge die zich beij oz wille aasluite. 

Och binne ’t besjtuur zal binne afzienbare tied verjonging motte 

plaatjsvinge. Ee paar ouwere bestuurslede hant al aagegeve dat zie 

heun taak geer wille uverdrage aan jongere lede. 

 

Ich ving de Wespelle inne gezellige verein woa me kritisch kiekt noa 

wie de zake aangepakt weade. Woa me ummer ope stjeet vuur get 

nujts. Vier gont good mit de tied mit, mar d’r sind nog gans get 

drempele te neme. ’t Is inne gezonge verein. Ich hoop dan och dat ich 

nog lang lid kan zieë en nog veul gezellige evenemente mit kan make. 

En natuurlik hoop ich uver 10 joar ‘t 66-joarig jubileum mit te viere. 

 ’t Gekostumeerd bal… 

Ee echtpaar oet Brokkelze – woavan 

vier d’r naam heij nit zalle neume –  

woar igelane op ee gekostumeerd 

carnavalsbal. De vrouw kroog evvel 

flinke koppieng en koes nit mit goa. Zie 

how evvel geer dat hurre maan waal 

gong. Hea vong dat nit e zo good idee, 

mar oeteindelik gong hea toch mar. 

Zieng vrouw noom zich e aspirientje en 

laat zich op bed. Noa ing sjtond of zoe 

volt ze zich ee stjuk beater en woar de 

koppieng voet. Umdat ’t nog nit laat woar besloot ze um toch nog noa 

‘t bal te goa. Ze dong zich vlot ’t carnavalspekske a en gong op weg. 

Umdat d’r maan heur pekske nog niet gezie how daat ze dat ’t waal 

leuk zow zie went hea nit zow weate dat ze doa woar en hem in de 

gate dong howwe. 

Wie ze good en waal binne woar ontdekket ze heurre maan al op d’r 

dansvloer. Hea loot ging geleagenheed oet mit vrouwluuj te danse, ze 

aa te rake en te sjanse. De vrouw gong meteen op hem aaf en hong 

zich aan ‘m. Hea loot dat lekker geweade en zie daat, och ’t is joa 

mienne maan lot um mar. Noa een paar minute maket hea heur inne 

nit mis te begriepe vuurslaag. Zie gong doa op in en same gonge ze in 

zienne auto zitte en howwe doa ee sjtundje wille sex. Tege 

middernaat, vuur dat ‘t masker afgong, zaat ’t adieë en gong op heem 

a. ’t Verstoppet zie kostuum en laat zich in d’r puus te wade… 

Wie hea um dreij oer heem koam vroget ze hem wie ’t gewea wor. 

“Och“, zaatte “du wits toch wen ich ohne dich gon, dan kan ich mich 

nit zoe richtig amusere“. 

“Haste veul gedanst”, vroget ‘t. Hea: ¨Nee, nit ing kier. Wie ich 

binnekoam trof ich d’r Joep, d’r Sjeng en d’r Wiel. Vier hant oz in ee 

hingerzimmer gezat en d’r ganze oavend poker gespild. Ich bin nit íng 

kier mie oet dat zimmer koame…,  mar doe wils nit wete wat dem 

uverkoame is, dem ich mie pekske han oetgelint“…  

Jubileumschild oet 

1976 beij ‘t 2x11-

joarig bestoa 

 

en 

 

 Jubileumfoto oet 

1987 beij ‘t 3x11-

joarig jubileum 

Oetgelint... 

 

Noadat hea twieë joar woar oetgelint 

an Amerika, kroog Italië d’r Michelangelo 

werrum teruuk ... 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

Mit dank an : 

 Dutch Beveiliging 

                                                                 
           Het oog voor veiligheid 
 

Maak NU vrijblijvend een afspraak en we bekijken 

samen wat de mogelijkheden zijn om Uw 

huis/garage/tuinhuis enz. enz. zo optimaal mogelijk 

te beveiligen. 

 

MAAK HET INDRINGERS ZO LASTIG MOGELIJK U 

WILT TOCH NIET VOOR VERRASSINGEN KOMEN TE 

STAAN? 

 

Bel NU: 045-5333318 of 065750169 

Mailen mag ook: henk.krutzen@home.nl 

 

 

 

Bedrijfsgegevens: Dutch Beveiliging                                                                                         
Rimburgerweg 307                                                                                      
6374 LC Landgraaf                                                                                         
Kvknr:14104289       

mailto:henk.krutzen@home.nl

Carnavalssamstig 13 fibbruaar 

KINGERCARNAVAL 
 

 

 

 

 

 

 

Mit oetrope jeugdprins, -prinses, of prinsepaar 

 

en optreëne 

 
PRATSCH DURCHEE 

 

Aavank 16.11 oer 

 

 

 

 

Carnavalszondig 14 fibbruaar 

trukt d’r OPTOCHT durch 

BROKKELZE 
 

Vertrek um 14.11 oer vanaaf Gremelsbrugge 

